
ABSTRAK

Pembangunan Komuniti Karbon Rendah (KKR) FELDA Taib Andak (FTA)
yang dilaksanakan menerusi penglibatan komuniti, merupakan sesuatu yang baharu di
Malaysia. Kejayaan pendekatan penglibatan komuniti dalam menjayakan inisiatif
KKR bergantung kepada keupayaan dan komitmen berterusan ahli komuniti serta
kerjasama yang berkesan antara pelbagai pemegang taruh. Kajian ini bertujuan untuk
meneroka dan mengkaji tahap penglibatan komuniti FELDA Taib Andak dan faktor
yang membawa kepada penglibatan mereka dalam membangunkan KKR serta
menyumbang kepada pencapaian KKR. Kajian ini dilaksanakan menggunakan
pendekatan kaedah campuran. Pengumpulan data kualitatif melibatkan dua kaedah
iaitu kaedah pemerhatian secara penyertaan dan temubual secara mendalam dengan
informan. Semasa pemerhatian secara penyertaan, penyelidik terlibat secara langsung
dalam proses perancangan dan pelaksanaan inisiatif KKR bersama penduduk. Proses
yang terlibat dalam perancangan, pelaksanaan dan pengumpulan maklumat penting
semasa pemerhatian secara penyertaan telah direkodkan. Temubual secara langsung
telah dilaksanakan dengan 23 informan, yang mana 14 terlibat secara aktif dalam KKR
manakala 9 lagi tidak terlibat. Data kuantitatif dikumpulkan melalui soal selidik
isirumah terhadap 172 isirumah sebelum inisiatif KKR dimulakan pada tahun 2012
dan diikuti dengan satu lagi soal selidik mengenai 155 isirumah selepas pelaksanaan
inisiatif KKR pada 2019, untuk mengenal pasti tahap amalan cara hidup karbon rendah
dan kesan inisiatif KKR. Data soal selidik diproses dengan menggunakan perisian
SPSS dengan analisis statistik deskriptif. Hasil kajian menunjukkan terdapat
perubahan yang positif dalam amalan gaya hidup karbon rendah dalam kalangan
komuniti FELDA Taib Andak terutamanya dalam amalan 3R dan penjimatan
penggunaan tenaga. Penyertaan komuniti merupakan perkara utama dalam
memastikan kejayaan pelaksanaan projek KKR. Tahap penyertaan keseluruhan
komuniti FTA sebahagian besarnya bergantung kepada pihak yang memberi
bimbingan dan sejauh mana masyarakat diberi bimbingan. Kajian mendapati bahawa
projek yang mendapat bimbingan berterusan dari kumpulan pakar atau agensi kerajaan
mendapat lebih banyak perhatian dan libatsama komuniti. Walau bagaimanapun,
apabila bimbingan ini tidak lagi disediakan, projek itu tidak dapat berjalan dengan
lancar dan terhenti. Implikasinya, pelaksanaan projek yang melibatkan penyertaan
komuniti memerlukan komitmen berterusan bukan sahaja dalam kalangan ahli
komuniti, tetapi juga daripada kumpulan pakar dan agensi pembimbing.

ABSTRACT

The development of FELDA Taib Andak Low Carbon Community (FTA-
KKR), implemented by community involvement, is considered new in Malaysia. The
success of the community engagement approach in achieving KKR initiatives depends
on the capabilities and continuing commitment of community members as well as
effective co-operation among various stakeholders. The study aims to explore and
investigate the level of FELDA Taib Andak community involvement and factors
leading to their involvement in developing KKR and in contributing to KKR
achievements. The study was conducted using a mixed-method approach. The
collection of the qualitative data involves two methods, namely participatory
observation and in-depth interviews with informants. During the participatory
observation, the researcher was directly involved in the process of planning and
implementation of KKR initiatives with the community. The processes involved in
planning, implementation and gathering important information during the
participatory observation were recorded. In-depth interviews were conducted with 23
informants, of whichl4 were actively involved in KKR while 9 were not. The
quantitative data was collected through a household survey on 172 households before
KKR initiatives were initiated in 2012 and followed by another survey on 155
households after the implementation of KKR initiatives in 2019, to identify the level
of practice of low carbon living and the effects of KKR initiatives. Questionnaire data
was processed using SPSS software for a descriptive statistical analysis. The results
indicate that there are positive changes in the low carbon lifestyle practices among the
FELDA Taib Andak community especially in 3R practices and in energy consumption.
Community participation is the key element in ensuring the success of the
implementation of a KKR project. The overall participation level of the Felda Taib
Andak community was largely dependent on the party providing the guidance and the
extent of time the community was given the guidance. The study found that projects
receiving continuous guidance from expert groups or government agencies gained
more attention and community involvement. However, when the guidance was no
longer provided, the project could not run smoothly, and stopped. The implication is
the tmplementation of projects involving community participation requires an ongoing
commitment not only among members of the community, but also from expert groups
and coaching agencies.

BAB 1

PENGENALAN

1.1 Pendahuluan

Penyertaan komuniti ialah suatu proses penglibatan yang aktif dalam kalangan
ahli komuniti yang akan mempengaruhi hala tuju dan pelaksanaan projek
pembangunan dengan harapan dapat meningkatkan kesejahteraan hidup (Batten, 1967
& Paul, 1987). Penyertaan ahli komuniti merupakan kayu ukur dalam menentukan
kejayaan atau kegagalan sesuatu projek yang dirancangkan secara mampan.
Sebenarnya kebanyakan aktiviti yang dirancang dan dilaksanakan dalam sesebuah
komuniti memang memerlukan penglibatan daripada ahli komuniti sama ada secara
langsung atau pun tidak langsung bagi menentukan kejayaan dan kelangsungan aktiviti
tersebut. Di samping itu, orang ramai lazimnya melibatkan diri dalam aktiviti-aktiviti
sosial sekiranya penyertaan itu menghasilkan faedah kepada mereka (Lukkarinen,
2005). Sementara itu, pengkaji lain menyatakan bahawa penglibatan penduduk
tempatan dapat dijadikan sebagai alat untuk memelihara keunikan yang ada dalam
sesebuah masyarakat. Setiap masyarakat berpegang pada adat yang diwarisi secara
turun temurun melalui proses sosialisasi. Hampir semua golongan masyarakat kaya
dengan pelbagai adat yang telah dibangunkan oleh nenek moyang mereka sejak dari

hari pertama kelahiran hinggalah saat kematian (Murphy, 1985).

Keupayaan ahli komuniti memainkan peranan dalam pembangunan setempat
bertujuan untuk meningkatkan kualiti kehidupan sosial masyarakat. Membina kapasiti
di peringkat setempat adalah merupakan antara perkara utama dalam pembangunan
mampan. Oleh yang demikian, keupayaan ahli komuniti untuk membuat keputusan
dalam pembangunan adalah merupakan kunci utama dalam pembangunan komuniti
(Wahid et al., 2017). Terdapat juga penduduk menyertai program yang dijalankan oleh

komuniti kerana mereka merasakan projek tersebut adalah kepunyaan mereka. Justeru



merekalah yang mengawalnya di mana ahli-ahli membuat keputusan secara bersama
tentang perancangan dan operasi yang bakal dijalankan. Faktor ini jugalah yang
mendorong mereka menyertai program tersebut. Menurut Buckle dan Marsh (2002),
terdapat ramai orang yang ingin melibatkan diri di dalam sesebuah komuniti bagi
merebut peluang, faedah dan meningkatkan diri masing-masing, di samping dapat
menyemai bakti bagi meningkatkan prestasi sesebuah komuniti. Namun begitu, kerja
komuniti adalah merupakan suatu aktiviti moral yang menyumbang kepada
pembentukan dunia yang lebih baik dan adil. Pendapat ini juga disokong oleh
Wisement (2006) dan Coghlan (1998), di mana penyertaan komuniti untuk
bekerjasama dengan kerajaan adalah kunci kepada kejayaan menyeluruh

pembangunan komuniti.

Menurut Arnstein (1969), konsep penyertaan komuniti adalah melibatkan
pengagihan semula kuasa yang mendorong kepada pemulihan sosial dan berkongsi
faedah-faedah bersama dalam masyarakat. Ia merupakan faktor yang mempengaruhi
penyertaan penduduk dalam menentukan perancangan dan pelaksanaan sesuatu
program. Justeru, Irvin dan Stanabury (2004) menambah keterlibatan komuniti dalam
isu-isu sosial juga dapat mempertahankan maruah sesebuah masyarakat. Pada masa
yang sama, ia dapat membentuk peluang terhadap sumber pendapatan, maklumat dan

pengetahuan dalaman yang akhirnya membawa kepada keputusan yang lebih bernas.

Rogers (2008) berpendapat konsep penyertaan komuniti boleh melahirkan
perasaan kesepunyaan (sense of ownership) dan perasaan perkongsian tanggungjawab
(share of responsibility) yang mampu mewujudkan kelestarian hidup komuniti dan
memberikan kesan psikologi serta motivasi kepada pemegang taruh (stakeholder).
Selain daripada itu, keadaan dan peraturan, nilai dan budaya serta norma dan amalan
tertentu dilihat sudah berakar umbi dalam kehidupan komuniti. Kadangkala terdapat
sesetengah ahli komuniti mencurigai sesuatu perubahan yang cuba dilakukan. Justeru,
dapat dirumuskan bahawa penyertaan dan penglibatan ahli komuniti di dalam sesuatu
projek hendaklah bermula dari awal. Ia perlu dijadikan sebagai satu budaya kehidupan
dan mereka dapat memahaminya secara mendalam. Namun begitu, penyertaan
komuniti tidak semudah sebagaimana yang diharapkan. Ia berdepan dengan pelbagai

cabaran dan kekangan. Kemungkinan wujud fenomena yang negatif tersebut



disumbangkan oleh banyak faktor. Menurut Detha (2017), antara faktor yang
mempengaruhi tahap penglibatan penduduk di Indonesia adalah dari aspek tahap
pendidikan dan pekerjaan ahli komuniti, kewibawaan ketua masyarakat serta

kurangnya aktiviti kerjasama sosial di antara komuniti dengan jawatankuasa kampung.

Di Malaysia, penglibatan komuniti dalam perancangan dan pelaksanaan
pembangunan adalah suatu pendekatan yang baharu. Ini disebabkan perancangan yang
lazim digunapakai ialah pendekatan ‘atas ke bawah’ menerusi inisiatif perancangan
dan pembangunan dilakukan oleh pihak kerajaan. Dalam melaksanakan perancangan
fizikal dan sektoral sama ada pada peringkat nasional, negeri dan tempatan, pihak
kerajaan akan melantik perunding profesional untuk melaksanakan perancangan dasar.
Penglibatan awam dalam perancangan fizikal adalah dalam bentuk seranta atau
pameran, hasil pemeriksaan dan cadangan perancangan yang dihasilkan. Orang awam
boleh terlibat dalam memberikan pandangan atau bantahan terhadap pelan yang
dihasilkan. Hasil kajian PLANMalaysia menunjukkan penglibatan orang awam juga
amat terhad dengan hanya 1% hingga 12% sahaja penduduk menghadiri pameran
Deraf Pelan Tempatan dan sekitar 1% hingga 8% penduduk mengunjungi pameran

Deraf Rancangan Struktur (Dola dan Mijan, 2006).

Dalam konteks perancangan peringkat komuniti, program Gerakan Daya
Wawasan (GDW) pada tahun 2003 di bawah Kementerian Kemajuan Luar Bandar dan
Wilayah (KKLW), agenda memperkasakan komuniti luar bandar dilaksanakan melalui
penglibatan aktif komuniti dalam perancangan dan pembangunan. Pihak Jawatankuasa
Kemajuan dan Keselamatan Rancangan (JKKR) telah dilatih untuk mengumpulkan
data profil kampung dan melaksanakan Pelan Tindakan Kampung. Kajian rintis yang
dilaksanakan oleh Ngah (2011) menunjukkan penduduk kampung mempunyai
keupayaan untuk menyediakan Pelan Tindakan Desa dengan bimbingan tenaga pakar.
Kajian kes yang telah dibuat terhadap 14 buah kampung dalam melaksanakan Pelan
Tindakan Desa, telah menunjukkan contoh proses perancangan yang dilaksanakan dan
hasil pelan tindakan yang dilakukan oleh komuniti kampung. Ia meliputi dengan
mengenal pasti masalah dan potensi kampung, wawasan dan objektif pembangunan,

dan cadangan-cadangan pembangunan dan pelan tindakan terperinci. Namun begitu,



kejayaan sebenar program GDW adalah terhad disebabkan program tersebut telah
tidak diteruskan selepas tahun 2008.

Sehubungan dengan itu, kajian yang dijalankan ini adalah berbentuk
eksploratori disebabkan pendekatan penglibatan komuniti di Malaysia dalam
pembangunan masyarakat karbon rendah adalah suatu yang baharu. Kajian ini akan
menjelaskan aspek tahap penglibatan, keupayaan dan kesediaan ahli komuniti untuk

terlibat dalam perancangan dan pelaksanaan yang akan dijalankan.

1.2 Latar Belakang Kajian

Fokus kajian ini adalah mengenai pembentukan Komuniti Karbon Rendah
(KKR) FELDA Taib Andak (FTA), Kulai, Johor. FELDA merupakan kawasan
perkampungan tersusun yang dibangunkan. Di samping itu, para peneroka FELDA
menjalankan kegiatan pertanian komersil seperti kelapa sawit dan ladang getah.
Terdapat beberapa perkampungan FELDA yang mempunyai kilang pemprosesan hasil
pertanian seperti di FTA. Pembentukan KKRFTA adalah projek printis dilaksanakan
dibawah inisiatif Low Carbon Society (LCS) Iskandar Malaysia yang mula
dilaksanakan pada tahun 2011. Inisiatif ini dikatakan selaras dengan komitmen
Kerajaan Malaysia untuk mengurangkan kadar pelepasan karbon dalam kawasan
Iskandar Malaysia yang disepadukan dalam Pelan Pembangunan Komprehensif I atau
Comprehensive Development Plan (CDP II). Program LCS mensasarkan Iskandar
Malaysia untuk menjadikannya sebagai sebuah wilayah pembangunan ekonomi
karbon rendah melalui pengurangan pelepasan karbon intensiti sehingga 50% untuk
tempoh sehingga tahun 2025 UTM - Low Carbon Asia Research Centre (UTM-
LCARGC, 2014). Projek ini telah dilancarkan oleh bekas Perdana Menteri YAB Dato’
Seri Mohd Najib Tun Abdul Razak, semasa Mesyuarat Pihak Berkuasa (Member of
Authority) IRDA, pada 6 November 2013. Komuniti Karbon Rendah FTA Taib Andak
termasuk dalam Sepuluh Cadangan Tindakan Pelan Pelaksanaan bagi Karbon Rendah
di Iskandar Malaysia yang telah diberikan keutamaan dalam pelaksanaan (UTM-
LCARC, 2014).



Konsep LCS ialah idea mengenai persekitaran komuniti yang mempunyai
karbon rendah dengan menggunakan pendekatan efektif bagi mengurangkan
pelepasan gas (CO3z). Asal usul idea LCS boleh dikaitkan dengan Protokol Kyoto iaitu
perjanjian antarabangsa yang disertai oleh 192 buah negara di Kyoto, Jepun pada 11
Disember 1997. Protokal tersebut menjelaskan komitmen bagi mengurangkan
penghasilan gas rumah hijau atau Green House Gases (GHG), yang dipercayai menjadi
punca kepada pemanasan global. Protokol Kyoto berusaha untuk melaksanakan
objektif daripada Kerangka Konvensyen Perubahan Iklim, Pertubuhan Bangsa-Bangsa
Bersatu (UNFCCC, 1992). la juga bertuyjuan untuk mengekang pemanasan global
melalui pengurangan GHG di atmosfera ke paras yang boleh mengelakkan gangguan
terhadap sistem iklim. GHG termasuklah karbon dioksida (COz), methane (CHy),
nitrous oxide (N20), hydrofluorocarbon (HFCs), perfluorocarbons (PFCs) dan sulphur
hexafluoride (SFs). Komponen gas terbesar GHG adalah CO2 yang dihasilkan secara
langsung daripada pembakaran minyak (fosil fuel), aktiviti gunatanah, pertanian dan

perindustrian (Protokol Kyoto, 1997).

Pembangunan LCS bertujuan untuk mengubah kaedah pengurusan ekonomi,
penggunaan teknologi dan gaya hidup penduduk. LCS juga merujuk kepada
pembangunan lestari, dengan mengurangkan penggunaan sumber, pembangunan
mesra alam dan mengelakkan pencemaran alam. Perancangan ke arah pembentukan
konsep LCS bagi menggalakkan masyarakat mempraktikkan gaya hidup karbon
rendah dalam kehidupan seharian mereka. Gaya hidup sebegini termasuklah
menggalakkan aktiviti kitar semula seperti 3R (Reduce, Reuse dan Recycle),
penggunaan barangan elektrik jimat tenaga, pengurangan penggunaan bahan api,

penggunaan produk hijau dan sebagainya.

Dalam konteks FTA terdapat isu pelepasan karbon yang tinggi di kawasan
persekitaran komuniti terutamanya kilang pemprosesan minyak kelapa sawit.
Berdasarkan rekod aduan penduduk, mereka berasa tidak selesa dan terancam dengan
aktiviti tersebut. Projek pembangunan KKRFTA ini merupakan sebahagian daripada
projek penyelidikan LCS di Iskandar Malaysia. Projek ini dilaksanakan oleh Universiti
Teknologi Malaysia (UTM), Iskandar Regional Development Authority (IRDA),
Universiti Kyoto, National Institute of Enviromental Studies Japan (NIES) dan



Universiti Okayama. Projek ini ditaja oleh Japan Science and Technology (JST), Japan
International Cooperation Agency (JICA) dibawah program Science and Technology

Research Partnership for Sustainable Development Program (SATREPS).

KOMUNITI FELDA TAIB ANDAK
NGO, GPW, Persatuan Belia, RELA, Kelab
berbasikal, AJK Badan kebajikan Akhirat
Kematian, AJK Masjid & UMNO

Jadual 1.1 Model Komuniti Karbon Rendah FELDA Taib Andak

Dalam menjayakan projek pembangunan KKR ini, pendekatan yang telah
diambil ialah dengan melibatkan sama komuniti serta kolaborasi dengan pelbagai
agensi kerajaan dan swasta (Eversole, 2011; Finka et al., 2017). Rajah 11
menunjukkan model pendekatan libatsama komuniti dengan pelbagai agensi.
Pendekatan penyertaan komuniti digunakan sebagai teras dalam perancangan dan
pelaksanaan kampung KKR FELDA Taib Andak. Sasaran penglibatan aktif komuniti
FELDA Taib Andak dengan kerjasama FELDA dan kumpulan penyelidik serta IRDA,
menjadi asas kepada pendekatan KKR. Dalam tempoh lebih lima tahun inisiatif KKR
Felda Taib Andak ini, pihak komuniti telah berjaya menghasilkan Pelan Induk KKR,

menubuhkan Jawatankuasa Pelaksanaan KKR, menubuhkan Koperasi Lestari KKR



dan melaksanakan tindakan-tindakan yang dicadangkan dalam Pelan Induk KKR.
Tinjauan awal menunjukkan wujudnya pelbagai maklum balas dan komitmen dari ahli
komuniti dalam perancangan dan pelaksanaan KKR. Terdapat juga perbezaan
pencapaian pelaksanaan inisiatif KKR dan keupayaan penyelarasan usaha antara
pelbagai pihak yang terlibat. Secara umum, pelaksanaan KKR adalah baik pada
peringkat awalnya dengan semangat dan kerjasama yang kukuh dan berkesan dalam
pelaksanaan beberapa inisiatif KKR. Selain itu, terdapat berlakunya penurunan
komitmen komuniti selepas beberapa tahun pelaksanaan dan ketidakupayaan

mempertahankan kelangsungan momentum untuk menjayakan inisiatif KKR.

1.3  Permasalahan Kajian

Penyertaan komuniti dalam perancangan dan pembangunan di luar bandar
bukan suatu perkara yang baharu. Malahan terdapat banyak kajian sebelumnya
mengenai penyertaan komuniti dalam perancangan dan pembangunan di peringkat
kampung atau komuniti. Ini termasuk penglibatan komuniti melalui kaedah
Participatory Rural Appraisal (Chamber, 1994; Weigand et al., 2003), penyertaan
komuniti dalam penyediaan Pelan Tindakan Desa (Moseley, 2003; Ngah, 2011),
penyertaan komuniti dalam pelancongan desa (Murphy, 1985; Prabhakaran ef al,
2014; Su dan Wall, 2014; Clausen dan Gyimothy, 2016), penyertaan komuniti dalam
konservasi dan pengurusan alam sekitar (Curtis dan Lockwood, 2000; Choy et al,,
2015; Dragouni ef al., 2018; Ward et al., 2018), penyertaan komuniti dalam penilaian
projek (Diaz-Puente et al., 2007), penyertaan komuniti dalam program kesihatan
(Abbott dan Gartner, 2012), dan penyertaan komuniti dalam pengurusan bencana
(Pardasani, 2006). Kajian penyertaan komuniti dalam komuniti karbon rendah masih
terhad. Kebanyakannya lebih fokus kepada beberapa kajian di negara maju. Ini
termasuk kajian Burch (2010) dalam mengenal pasti bentuk halangan sosiobudaya dan
institusi terhadap tindakan berkaitan perubahan iklim dalam kalangan komuniti
tempatan di Kanada. Kajian oleh Middlemiss dan Parrish (2010) pula mengenai
keperluan membina keupayaan komuniti bagi amalan karbon rendah melalui inisiatif

di peringkat akar umbi.



Dalam konteks perancangan KKR di kawasan desa di seluruh Malaysia,
inisiatif melibatkan komuniti secara aktif dalam perancangan dan pelaksanaan adalah
merupakan suatu pengalaman yang baharu. Amalan hidup karbon rendah termasuk
kitar semula dan penjagaan alam sekitar yang terkandung di dalam konsep KKR. Ia
bukanlah amalan dan budaya biasa bagi masyarakat di Malaysia termasuk di kawasan
bandar dan luar bandar. Budaya KKR adalah suatu yang baharu diperkenalkan kepada
komuniti FELDA Taib Andak. Setakat mana konsep ini difahami, dihayati dan
diterima pakai oleh masyarakat adalah suatu persoalan yang perlu dibuat kajian.
Komuniti FELDA Taib Andak adalah sebuah komuniti yang bercirikan luar bandar,
walaupun kedudukannya terletak di pinggir Bandaraya Johor Bahru. Penduduk juga
kurang terdedah kepada konsep baharu dalam pembangunan. Penduduk FELDA Taib
Andak kebanyakannya terdiri daripada generasi kedua dan ketiga, pesara-pesara,
kakitangan FELDA, kakitangan kerajaan dan peniaga-peniaga yang kebanyakannya
bukan orang tempatan. Jumlah peneroka asal yang masih ada hanya melibatkan lebih
kurang 3 peratus sahaja. Ini merupakan antara cabaran utama yang dihadapi dalam
usaha menarik penglibatan komuniti dalam pembangunan. Tambahan pula, peluang
pekerjaan yang amat terhad yang boleh didapati di dalam FTA. Oleh yang demikian,
amat penting kajian dilakukan untuk memahami bagaimana tahap dan faktor
penglibatan ahli komuniti FELDA Taib Andak terhadap inisiatif penubuhan KKR.
Kajian ini juga boleh mengenal pasti adakah pendekatan penyertaan penduduk dengan
pendekatan bawah ke atas (approach bottom-up) berupaya meningkatkan
keberkesanan perancangan dan pelaksanaan projek pembangunan pada peringkat

tempatan dalam konteks sosiobudaya dan kerangka institusi yang sedia wujud di desa.



1.5 Persoalan Kajian

Persoalan kajian merupakan asas kepada penerokaan penyelidikan kajian yang
dijalankan untuk mendapatkan jawapannya. Lazimnya kajian yang berbentuk
kualitatif, persoalan-persoalan kajian yang dibangunkan adalah bersifat umum dan
fleksibel sebagai panduan untuk meneroka dan mendapatkan kefahaman mendalam
terhadap sesuatu proses, selaras dengan ciri bentuk kajian kualitatif yang bersifat

induktif (Marshall dan Rossman, 2014). Antara persoalan kajian adalah seperti berikut:

a) Bagaimanakabh inisiatif pembangunan KKR di FTA dilaksanakan dan siapakah
pihak yang terlibat?

b) Apakah latar belakang komuniti FTA dan bagaimanakah kedudukan amalan
kehidupan karbon rendah sebelum dan selepas inisiatif KKR diperkenalkan?

c) Apakah faktor penglibatan komuniti dalam pembangunan KKRFTA dan
kedudukan amalan kehidupan karbon rendah dari aspek penglibatan dalam
KKR?

d) Sejauhmanakah kesan penglibatan komuniti dalam mencapai objektif inisiatif

KKRFTA?

1.6  Matlamat dan Objektif Kajian

Matlamat utama kajian adalah untuk memahami secara mendalam tahap, kesan
dan faktor penglibatan ahli komuniti tempatan FELDA Taib Andak dalam
membangunkan Komuniti Karbon Rendah. Sehubungan dengan itu, objektif kajian

adalah seperti berikut:

a) Menjelaskan perlaksanaan inisiatif pembangunan KKR di FTA dan pihak yang
terlibat.
b) Menjelaskan latar belakang komuniti FTA dan kedudukan amalan kehidupan

karbon rendah sebelum dan selepas inisiatif KKR diperkenalkan.



c) Merumuskan factor-faktor penglibatan komuniti dalam pembangunan
KKRFTA dan kedudukan amalan kehidupan karbon rendah dari aspek
penglibatan dalam KKR.

d) Mengetahui kesan penglibatan komuniti dalam mencapai objektif inisiatif

KKRFTA.

1.7  Skop Kajian

Kajian ini adalah menumpukan kepada penglibatan komuniti dalam
perancangan dan pelaksanaan projek KKRFTA. Pemilihan kawasan kajian iaitu
FELDA Taib Andak (FTA) berdasarkan rasional kedudukannya yang terletak di dalam
Wilayah Iskandar Malaysia. la selaras dengan pembangunan wilayah tersebut bagi
mengurangkan pelepasan karbon sehingga 45% menjelang tahun 2025 (Ngah dan Teh,
2011; IRDA, 2016). Kajian ini wajar dilaksanakan bagi pembentukan Komuniti
Karbon Rendah dan dijadikan sebagai sebuah model dan tapak pertama Komuniti

Karbon Rendah (KKR) di Malaysia.

Kajian ini merangkumi empat aspek utama iaitu penglibatan komuniti dalam
penubuhan KKR, analisis tahap penglibatan komuniti dalam inisiatif KKR, faktor-
faktor penglibatan komuniti dalam pembentukan KKR dan kesan inisiatif KKR kepada
pembangunan komuniti karbon rendah. Skop kajian juga meliputi ahli-ahli dalam
kalangan komuniti FTA, yang terlibat di dalam pembangunan KKR. Selain
penglibatan ahli komuniti FTA, ia juga melibatkan wakil rakyat, agensi kerajaan,
pelajar dan penyelidik dari UTM, tenaga pakar dari Jepun i1aitu National Institute of
Enviromental Studies Japan (NIES), Profesor dari Universiti Okayama dan Universiti
Kyoto dan para pegawai dari Iskandar Regional Development Authority (IRDA).
Projek ini dibiaya oleh Japan Science and Technology (JST), Japan International
Cooperation Agency (JICA) dibawah program Science and Technology Research
Partnership for Sustainable Development Program (SATREPS).

1.8 Kepentingan Kajian

Kajian ini mempunyai kepentingan yang tersendiri. Dari segi akademik, kajian
ini menambahkan lagi khazanah ilmiah berkaitan bidang perancangan dan
pembangunan komuniti karbon rendah. Kajian ini juga menjelaskan kepentingan
pengalaman dan penglibatan yang dilalui oleh komuniti FTA dalam menubuhkan
komuniti karbon rendah. Dapatan kajian ini merupakan satu panduan bagi
melaksanakan KKR di tempat-tempat lain. Halangan dan dorongan yang dikenal pasti
dalam proses penglibatan komuniti dalam perancangan dan pembangunan boleh
digunakan untuk meningkatkan keberkesanan dalam proses perlaksanan KKR di FTA.
Daripada segi masyarakat, kajian kes yang dijalankan ini juga boleh membina
kefahaman yang lebih jelas oleh pengkaji berkaitan dengan proses pembentukan KKR
FELDA Taib Andak (KKRFTA). Hal ini penting terutamanya dari aspek penglibatan
komuniti di dalam perancangan dan pelaksanaan dan apakah pendekatan bawah ke
atas (approach bottom-up) ini dapat mencapai kejayaan sebagaimana yang
diharapkan. Implikasi kajian ini, pembentukan KKRFTA menerusi pelaksanaan
projek-projek dapat memberikan faedah kepada keseluruhan komuniti seperti dapat
melahirkan usahawan baharu, memberikan faedah bersama dan meningkatkan taraf

keadaan kehidupan komuniti setempat.

1.9  Organisasi Tesis

Secara keseluruhan, tesis ini dibahagikan kepada enam bab. Bab satu
menjelaskan mengenai latar belakang kajian, permasalahan kajian, matlamat dan
objektif kajian, serta skop kajian. Dalam bab dua, ia membincangkan kajian literatur
berkaitan dengan masyarakat karbon rendah meliputi konsep, prinsip, pengalaman
dalam dan luar negara, aspek penglibatan komuniti dalam perancangan dan
pembangunan dan faktor-faktor kejayaan penyertaan komuniti dalam perancangan dan
pembangunan. Bab tiga pula menjelaskan metodologi kajian bagi memastikan kajian
ini dijalankan secara sistematik dan saintifik. Ini termasuklah pendekatan kajian, faktor
pemilihan kawasan kajian, kaedah pengumpulan data dan maklumat, kaedah analisis

dan limitasi kajian. Bab empat menjelaskan aspek pembangunan Kampung Karbon

